
Annina, 3. classa, è vegnida da
scola ed ha bittà il turnister

en gardaroba. Lura è ella ida en
abitaziun ed ha guardà enturn.
Lur abitaziun è gronda, clera e
chauda, e quanta rauba ch’els
han! Ella pensa a la tabella ch’i
han fatg en scola en il rom
«uman ed ambient»: L’emprim
avevani stuì notar spontanamain
sin ina glista tge ch’i dovran tut
durant in’emna. Lura avevani le-
gì tge che Shanti, ina mattetta da
l’India, e tge che Giteo, in mattet
da la Grönlanda, dovran per vi-
ver.

Suenter avevani survegnì in
fegl cun ina tabella da trais

colonnas. Sin il chau da las co-
lonnas stevi: «necessari», «cuma-
daivel», «luxus». Il pensum era
d’emplenir la tabella cun quellas
chaussas ch’i avevan notà avant
sin la glista. Giudim il fegl steva
anc la dumonda: Tge è impur-

tant u necessari per viver cun-
tent?

Annina aveva grev da decider
en tge colonna metter tut las

chaussas. «Tgi che n’ha betg finì,
finescha il pensum a chasa», ha
ditg il magister cur ch’i ha scali-
nà. Annina guardava pia enturn
e sa dumandava: «È quest neces-
sari per esser cuntent? È quest
necessari per esser cuntent?»

Tuttenina han cumenzà tut
las chaussas a siglir vers el-

la: È quest necessari? È quest
necessari? Annina ha tegnì il
chau ed è scappada en sia
chombra, è sa bittada sin il letg
ed ha bragì.

Suenter in mument ha ella pe-
rò gì in’idea. Ella è stada si, è

ida per ina gronda stgatla ed ha
mess en tut quai ch’ella na du-
vrava betg. Lura è Annina ida or
en suler, ha avert spert quella
stgaffina alva en il mir ed ha

smatgà giu il nuf verd cun scrit
sutvart «Hauptschalter». Suenter
ha ella dumandà la mamma,
sch’ella dastgia oz metter sin
maisa la tschaina, ch’els hajan
emprendì in nov recept en scola.
Sin maisa ha ella mess ina cria
d’aua, paun e per mintgin in
mail.

Suenter che Dumeni, il frar, è
vegnì da scola ed ha sdiavlà

ch’il computer saja rut, suenter
ch’il bab è vegnì da la lavur ed è
sa mess sin il canapé cun: «Tge
èsi cun la televisiun?» e che la
mamma aveva er gist constatà
ch’il pair electric dal bogn era
rut, ha Annina clamà a tschaina.
«Sbattas?» ha ditg Dumeni cur
ch’el è vegnì en cuschina. Anni-
na ha lura declerà a tuts ch’els
tractian en scola il tema «duvrar
e consumar». Ella ha raquintà
da Shanti e da Giteo e da la ta-
bella ch’els ston finir sco pen-
sum.

Il bab ha squassà il chau e ma-
negià: «Tge ch’i vegnan cun

da quest en scola!» Ma a la
mamma ha quai parì in bun te-
ma, ed ella ha proponì ch’els
pudessan empruvar da viver
in’emna be gist cun il pli neces-
sari. Tge che saja «il pli necessa-
ri» è lura stà la discussiun du-
rant tut la tschaina. Las opi-

niuns eran talmain differentas,
tant che a la fin hani decidì:
«Quai na va betg.»

Suenter tschaina era Annina
anc adina qua cun ses pen-

sums e cun questa dumonda
pluffra tge che saja necessari per
viver cuntent.

Insaco la pareva che tut las
chaussas sin la glista n’aves-

sian betg bler da far cun esser
cuntent. Ma da tschella vart
n’era ella er betg segira sch’ella
fiss cuntenta, senza sias chaus-
sas? Era ella insumma cunten-
ta? E Dumeni? E mamma e
bab? E Shanti e Giteo? Ed il
magister?

Ma plaunet è ella propi veg-
nida stuffa da rumper il

chau cun questas dumondas
grevas. Ella ha scrit: «Per esser
cuntenta vuless jau uss final-
main ir anc dadora a giugar a
zuppar.»

Necessari?

Cussegl da banca pli pitschen
Revisiun parziala da la lescha davart la Banca Chantunala Grischuna

■ (cc) En la sessiun d’october 2008
vegn la regenza a suttametter al cus-
segl grond la missiva tar la revisiun
parziala da la lescha davart la Banca
Chantunala Grischuna. Sut la direc-
ziun da Mario Cavigelli ha la cumis-
siun per economia e taxas (CET) pre-
deliberà la missiva per mauns dal cus-
segl grond. A questa sesida èn er stads
preschents il cusseglier guvernativ
Martin Schmid ed il president da la
Banca Chantunala Grischuna (BCG)
Hans Hatz. Cun questa revisiun da la le-
scha davart la BCG prenda la regenza en
mira ina gestiun d’interpresa («corpora-
te governance») che correspunda a las en-
conuschientschas dad oz, che duai aug-
mentar la transparenza da l’agir d’inter-
presa e che duai cuntanscher ina rela-
ziun equilibrada tranter la gestiun e la

controlla. In’ulteriura finamira è la depo-
litisaziun da las elecziuns dal cussegl da
banca. Per tegnair quint da las finamiras
da questa revisiun vegn la BCG d’ina
vart suttamessa ad ina refurma organisa-
torica. Da l’autra vart vegnan l’elecziun
da las commembras e dals commembers
dal cussegl da banca sco er la surveglian-
za regladas da nov.

En sia missiva propona la regenza
concretamain da reducir il dumber da
commembras e da commembers dal
cussegl da banca, e quai dad actualmain
11 a 7. Colliada cun quai è l’aboliziun
da la giunta dal cussegl da banca, uschia
che la BCG dumbra en l’avegnir quat-
ter organs, numnadamain il cussegl da
banca, la direcziun sco er il post da re-
visiun intern ed il post da revisiun ex-
tern.

In auter punct central da la revisiun è
la nova definiziun da l’autoritad electo-
rala dal cussegl da banca. Tenor il sistem
actual elegia il cussegl grond las com-
membras ed ils commembers dal cussegl
da banca. Da nov na duain las commem-
bras ed ils commembers dal cussegl da
banca betg pli vegnir elegids dal cussegl
grond, mabain da la regenza. A medem
temp duai la regenza er approvar il rap-
port annual ed il quint annual – cumpe-
tenzas ch’eran fin uss er tar il cussegl
grond.

La CET è sa fatschentada detagliada-
main cun quest project. Suenter ina dis-
cussiun per part cuntraversa davart sin-
guls artitgels è ella vegnida a la conclu-
siun da suandar las propostas da la regen-
za e da proponer al cussegl grond da de-
liberar quest project tenor la missiva.

En sia missiva propona la regenza concretamain da reducir il dumber da commembras e da commembers dal cussegl da banca, e quai
dad actualmain 11 a 7. FOTO N. SIMMEN

■ URB

RumantschAs activs en la Bassa
(anr/gc) Il Fegl d’infurmaziun da l’U-
niun da las Rumantschas e dals Ru-
mantschs en la Bassa (URB) cumpara re-
gularmain ed è adina pli pulpì. Bain in
mussament ch’i marscha bler là giu en
favur da noss linguatg e da nossa cultu-
ra. La redacziun vegn procurada da Cil-
gia Vital ch’è returnada da la Bassa ed è
sesenta a Scuol, fertant che la Lia
Rumantscha a Cuira organisescha ussa
la spediziun dal Fegl d’infurmaziun da
la URB.

Chors giubilars
concerteschan

Il Chor viril grischun a Turitg po festivar
quest onn ses ses 75. anniversari. El fa
quai – co pudess igl esser auter – cun in
concert giubilar che la lieu a Turitg ed a
Schaan. Ch’ins sa renda per questa occa-
siun en il Principadi da Liechtenstein ha
probabel da far cun il program. Quel
cumpiglia er ina messa dal cumponist Jo-
sef Rheinberger, oriund dal Liechten-
stein, e che aveva ina mamma da Mustér.
– In auter giubilar è il Chor viril ru-
mantsch da Berna, fundà avant 60 onns,
gist sco il Chor maschadà da Berna. Lo-

gic ch’els concerteschan quels dis da cu-
minanza.

Colloquis rumantschs
Igl è bain inditgà che la vusch publicis-
tica da la Rumantschia en la Bassa fet-
schia menziun da la nova ovra da Clau-
dia Cadruvi, che viva era là giu. Sia
publicaziun «Gulasch en schelentera»
cumpara dapreschent era sco fegliet en
La Quotidiana. Quest atun datti era
Colloquis rumantschs a la Universitad
da Turitg. Là vegnan Claudia Cadruvi
sco era Plinio Mayer e Dumenic Andry a
preleger e discussiunar sut l’egida da
Mevina Puorger.

Sentupadas ed occurrenzas
La URB organisescha quest atun duas oc-
currenzas a Cham (Zug): Inagiada ina cun
ils Rumantschs Ladins al Rigi e Flurin Ca-
viezel. Alur datti er in «Da cumpagnia en
la Bassa» cun chors rumantschs da là giu,
Alexi Nay e Markus Hobi e Giusep Giua-
nin Decurtins, da RTR, enramà dal film
«Ils Rumantschs en la Bassa». – Flurin Ca-
viezel va quest atun era sin turnea en la
Bassa – gist sco ils Fränzlis da Tschlin.

Ina ovra da Rut Plouda
cumpara en rumen

■ (anr/gc) Igl è enconuschent che Mad-
laina Popescu-Marin, Bucarest, ha trans-
latà en il decurs dals onns ina entira re-
tscha dad ovras da scrivents rumantschs
en il linguatg da ses pajais, pia en rumen.
Avant insaquants mais è ella sa messa vi
da vertir en rumen l’ovra «Sco scha nü-
glia nu füss», da l’autura ladina Rut Plou-
da, Ftan. Quel cudesch è vegnì edì l’onn
2000 da la chasa editura Octopus a Cui-
ra. La stad passada ha la linguista rume-
na fatg ina visita da plirs dis a la scriven-
ta en Engiadina – era per repassar la
translaziun. Previs è da laschar cumpa-
rair l’ovra la primavaira 2009 e da la pre-
schentar a la publicitad a Bucarest en
preschientscha da l’autura Rut Plouda.
Igl è l’emprim cudesch ladin che Mad-
laina Popescu ha translatà. Fin uss ha el-

la gì vertì be poesias e prosa curta dad au-
turs ladins.

Madlaina Popescu-Marin ha adina
puspè era publitgà davart la litteratura
rumantscha en las grondas revistas litte-
raras da la Rumania. Uschia ha l’ediziun
emnila da «Luceafarul» dals 17 da set-
tember 2008 purtà ina fitg infurmativa
intervista cun Rut Plouda, fatga da Ma-
dlaina Popescu-Marin. En quella è veg-
nì discurrì generalmain l’ovra litterara da
Rut Plouda ed en spezial da la genesis ed
il cuntegn da «Sco scha nüglia nu füss».
Quel dialog da l’autura cun la translatu-
ra vegn a fullar via a la derasaziun da
quell’ovra rumantscha en rumen – en il
grond e sulet pajais dal Balcan da lin-
guatg neolatin ed uschia parentà cun
nus.

